
Forsætisráðuneytið, 

 

 

Efni: Umsögn stjórnar Samtaka sveitarfélaga á Norðurlandi vestra (SSNV) um Uppbyggingu 

innviða, mál 55/2020 í samráðsgátt stjórnvalda. 

 

Í samráðsgátt stjórnvalda eru til umsagnar niðurstöður átakshóps um úrbætur á innviðum í 

kjölfar fárviðris þess sem gekk yfir Ísland í desember 2019 og olli miklu tjóni.  

 

Stjórn SSNV þakkar stjórnvöldum skjót viðbrögð í kjölfar óveðursins og átakshópnum fyrir þá 

miklu og góðu vinnu sem unnin á mjög skömmum tíma og kemur fram á vefsíðu verkefnisins, 

www.innvidir.2020  

 

Í samantekt þeirri sem SSNV sendi inn til átakshópsins í kjölfar óveðursins voru helstu 

innviðavandamál sem upp komu á meðan á óveðrinu stóð og í kjölfar þess reifuð. Það er mat 

stjórnar að niðurstöður átakshópsins og tillögur hans að aðgerðum nái yfir vel flest þeirra atriða 

sem þar komu fram. Tímasetning aðgerða er þó ekki í öllum tilfellum ljós og þarf að bæta úr 

því. Stjórn SSNV vill leggja sérstaka áherslu á að þær aðgerðir sem ná yfir flutning og dreifingu 

raforku, fjarskipti (gsm, net og TETRA kerfi) og nauðsynlegar framkvæmdir á flugvöllunum á 

Sauðárkróki og Blönduósi komi til framkvæmda hið allra fyrsta. Í öllum þessum tilfellum er 

um að ræða mikilvæg öryggismál fyrir íbúa svæðisins sem m.a. varða getu viðbragðsaðila til 

að bregðast við á hættutímum sem og möguleika íbúa á að sækja sér og miðla upplýsingum um 

stöðu mála þegar vá steðjar að. Þessir þættir eru afar brýnir svo íbúar landshlutans sem upplifðu 

algert sambandsleysi á meðan á óveðrinu stóð finni til öryggis á heimilum sínum að nýju. 

Jafnframt eru viðgerðir á sjóvarnargörðum og höfnum í kjölfar óveðursins mjög brýnar til að 

koma í veg fyrir frekara tjón. 

 

Stjórn SSNV fagnar því að ákvörðun hafi verið tekin um að skilgreina Alexandersflugvöll í 

Skagafirði að nýju í grunnnet innanlandsflugs og leggur áherslu á að hann fari sem slíkur inn í 

samgönguáætlun.  

 

Stjórn SSNV áskilur sér rétt til að setja fram umsagnir um málið á seinni stigum og er jafnframt 

tilbúin til samtals um innihald umsagnarinnar sé þess óskað.  

 

F. h. Samtaka sveitarfélaga á Norðurlandi vestra,  

  

  
Unnur Valborg Hilmarsdóttir,  

framkvæmdastjóri. 

http://www.innvidir.2020/

